    [image: image1.jpg]



                                                 РЕПУБЛИКА  МАКЕДОНИЈА

                                      ВЛАДА НА РЕПУБЛИКА МАКЕДОНИЈА 
                                                МИНИСТЕРСТВО ЗА КУЛТУРА
ПРЕДЛОГ-ЗАКОН

ЗА ИЗМЕНУВАЊЕ  НА ЗАКОНОТ ЗА КУЛТУРАТА

Скопје, ноември 2012 година

В О В Е Д

I  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со донесувањето на новиот Закон за концесии и јавно приватно партнерство („Службен весник на Република Македонија бр. 6/12),  се создаде обврска за изменување и дополнување на Законот за културата („Службен весник на Република Македонија бр. 31/98, 49/03, 82/05, 24/07, 116/10, 47/11 , 51/11 и 136/12), што произлезе од преодните одредби на Законот за концесии и јавно приватно партнерство за усогласување на посебните закони во јавниот сектор со Законот за концесии и јавно приватно партнерство. 

II    ЦЕЛИ, НАЧЕЛА И ОСНОВНИ РЕШЕНИЈА 

Целта на измената на Законот за културата е негово усогласување со новиот Закон за концесии и јавно приватно партнерство со цел преку него, како основен закон за сите дејности во културата, да се изврши усогласување за целата област, со исклучок на областа за заштитата на културното наследство. Поради овој исклучок, ќе се направи измена и во Законот за заштита на културното наследство.
Целта на овој предлог е да создаде подобра правна основа за склучување договори за давање концесии и јавни приватни партнерства во областа на културата, што ќе овозможи  деловно поврзување на јавниот и на приватниот сектор, а оттука и нови можности за развој и на културата и на приватниот сектор во Република Македонија.

Воедно, Законот се менува и заради  поедноставување на постапката за основање на установи во областа на музичката дејност, филмската дејност, сценско-уметничката дејност и дејноста за посредување во културата, како и зарди  воведување на нови форми за следење на состојбите во областа на културата.
Предлог-законот се заснова на начелата врз чија основа се донесени Законот за културата и Законот за концесии и јавно приватно партнерство.

III   ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од Предлог-законот не предизвикуваат финансиски последици врз Буџетот на Република Македонија и другите јавни финансиски средства.

IV ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Законот не е потребно обезбедување на посебни финансиски средства, ниту предложените измени од Законот повлекуваат материјални обврски за  одделни субјекти.

ПРЕДЛОГ-ЗАКОН ЗА ИЗМЕНУВАЊЕ 
НА  ЗАКОНОТ ЗА КУЛТУРАТА
Член 1

Во Законот за културата („Службен весник на Република Македонија бр. 31/98, 49/03, 82/05, 24/07, 116/10, 47/11 , 51/11 и 136/12)  членот 43 се менува и гласи:

„Во културата јавниот интерес може да се остварува и преку концесија или со воспоставување на јавно приватно партнерство, согласно Законот за концесии и јавно приватно партнерство, а во заштитата на културното наследство јавниот интерес се остварува преку концесија или со воспоставување на јавно приватно партнерство, согласно Законот за концесии и јавно приватно партнерство, под услови  утврдени со Законот за  заштитата на културното наследство.“
Член 2

Членот 57 се брише.
Член 3

Насловот „Оддел 2“, поднасловот „ЕВИДЕНЦИЈА“ и членот 90 се бришат.

Член 4
Во членовите 91 во ставот 1 алинеата 2 и 91-а во ставот 1 алинеата 2 се бришат.

Член 5

Овој закон влегува во сила осмиот ден од денот на објавувањето во „Службен весник на Република Македонија”.
ОБРАЗЛОЖЕНИЕ НА ПРЕДЛОГОТ 

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-ЗАКОНОТ
Предложените измени и дополнувања на Законот за културата („Службен весник на Република Македонија бр. 31/98, 49/03, 82/05, 24/07, 116/10, 47/11 , 51/11 и 136/12)  имаат за цел негово усогласување со новиот Закон за концесии и јавни приватни партнерства („Службен весник на Република Македонија бр. 6/12).
Законот за концесии и јавни приватни партнерства е усогласен со законодавството на Европската Унија, па преку овој предлог-закон се врши индиректно хармонизација на прописите во областа на културата со европските прописи кои се однесуваат на давањето концесии и на склучувањето јавни приватни партнерства  во јавниот сектор.

Бидејќи Законот за концесии и јавни приватни партнерства е веќе усогласен со законодавството на Европската Унија, со овој предлог ќе се овозможи при давањето концесии и при склучувањето јавни приватни партнерства во областа на културата во Република Македонија да се применуваат европските стандарди и практики за концесии и јавни приватни партнерства, а оттука и унапредување на односите во овие области.
Имено, со усвојувањето на Предлог-законот, се очекува да се зголеми бројот на склучени договори за давање концесии и јавни приватни партнерства во областа на културата, што ќе овозможи поквалитетно поврзување на јавниот и на приватниот сектор и користење нови материјални и други ресурси во културата. Со унапредување на овој вид соработка, која ќе се врши според европски стандарди, ќе се придонесе за развој и на културата и на приватниот сектор во Република Македонија.

Усогласувањето на овие два закона се врши со тоа што со предлогот се упатува на директна примена на Законот за концесии и јавно приватно партнерство во областа на културата, со исклучок на давањето концесии и јавни приватни партнерства во областа на заштитата на културното наследство.

Така, со овие измени се предлага  членот 43 од Законот за културата да се измени така што ќе се утврди дека остварувањето на јавниот интерес во културата ќе може да се даде под концесија или да се врши со јавно приватно партнерство во согласност со Законот што ја регулира оваа  материја. 

За појаснување, во текстот на Предлог-законот, со терминот „јавен интерес во културата“ се опфаќаат и „националниот интерес“ и „локалниот интерес“ во културата. Така, со Предлогот се упатува во областа на културата, на директна примена на Законот за концесии и јавно приватно партнерство како на државно така и на локално ниво.

Новина е тоа што со овој предлог, за прв пат и во Законот за културата се регулира остварувањето на јавно приватно партнерство, и тоа со упатување на директна примена на Законот за концесии и јавни приватни партнерства. Претходно во Законот за културата немаше одредба за јавните приватни партнерства и досега за  нив се применуваа општите прописи за јавни приватни партнерстава. Со претходнава законска одредба, за заинтересираните субјекти не беше транспарентно јасно дали може да се остварува и под кои услови се остварува јавно приватно партнерство во културата.
Со сегашниот предлог, всушност, повторно, но појасно се утврдува определбата дека  за концесиите и за јавните приватни партнерства, кога се работи за нивно вршење во областа на уметничките дејностите ( филмот, издавачката,  театарската, музичката и другите уметнички дејности), нема посебни специфики и за нив се применуваат општите одредби утврдени со Законот за концесии и јавни приватни партнерства.
Во членот 43 се предлага да се утврди исклучок од директната примена на Законот за концесии и јавни приватни партнерства само за остварувањето на јавниот интерес во областа на дејностите за заштита на културното наследство, и тоа за вршење работи во музејската, библиотечната и споменичната дејност, како и во дејноста за заштита на аудиовизуелните добра. Така, кога во овие дејности ќе се дава концесија или ќе се склучува јавно приватно партнерство, тоа треба да биде  направено во согласност со Законот за концесии и јавни приватни партнерства и под услови утврдени со Законот за заштитата на културното наследство, а заради потребата за обезбедување стручни кадри, опрема, посебни одобренија и лиценци и други неопходни специфични услови кои се законски пропишани, за вршење на оние работи во заштитата на културното наследство што се дозволени да бидат вршени и од страна на субјекти од приватниот сектор. За овој исклучок да се нормира детално, Министерството за култура го подготви и Предлог-законот за измена и дополнување на Законот за заштита на културното наследство,  кој исто така, паралелно со овој закон е во  постапка на донесување. 
Воедно, Законот се менува и заради  поедноставување на постапката за основање  и работа на установите во областа на музичката дејност, филмската дејност, сценско-уметничката дејност и дејноста за посредување во културата. За таа цел се брише членот 57 на овој закон со кој беше утврден посебен услов за работа на субјектите регистрирани за музичка дејност, филмска дејност, сценско-уметничка дејност или за дејност за посредување во културата, како претходно склучување договор со надлежнo здружениe на автори за колективно остварување на авторското право и сродните права. Имено се остава оваа материја да биде регулирана само согласно со прописите за авторското право и сродните права.
 Зарди  воведување на нови форми за следење на состојбите во областа на културата, по електронски пат согласно со современите технологии и информатичкото општество,  се брише и членот 90 кој се однесува на водењето на евиденцијата на Министерството за култура, за податоци за самостојните уметници, за установите и другите правни лица, за објектите за култура во државна сопственост и за другите податоци кои се релевантни за надлежноста на Министерството. Заради претходното, соодветно се бришат прекршоците утврдени во  членовите 91 став 1 алинеа 2 и 91-а став 1 алинеа 2.

II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во овој предлог-закон претставуваат усогласување на постојната одредба од Законот за културата со општиот пропис за концесиите и на јавното приватно партнерство, па оттука овозможува нивна квалитетна правна поврзаност, односно тие не се спротивност.
Со предложеното утврдување на исклучокот дека остварувањето на јавниот интерес во заштитата на културното наследство преку концесија и јавно приватно партнерство треба да се врши во согласност и со законот кој е основен за областа на заштитата на културното наследство, се прави квалитетна правна поврзаност на предложените решенија и со овој закон.
Оттука, со овој предлог-закон се врши соодветно поврзување на прописите од областа на културата и од областа на заштитата на културното наследство со општиот пропис за  концесиите и за јавното приватно партнерство во Република Македонија.
III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Се очекува остварувањето на јавниот интерес во културата, како на национално така и на локално ниво, да се унапреди и да се осовремени на начин утврден со измените со Законот за концесии и јавно приватно партнерство, но со исклучок во заштитата на културното наследство кога концесија ќе се дава во согласност и со законот за оваа област.

Бидејќи Законот за концесии и јавно приватно партнерство е веќе усогласен со законодавството на Европската Унија, со овој предлог ќе се овозможи при давањето концесии и при склучувањето јавни приватни партнерства во областа на културата во Република Македонија да се применуваат европските стандарди и практики за концесии и јавни приватни партнерства.

Оттука, во иднина се очекува да се зголеми бројот на склучени договори за давање концесии и јавни приватни партнерства во областа на културата, што ќе овозможи  поврзување на јавниот и на приватниот сектор, користење на нови материјални и други ресурси во културата, а со тоа овој вид соработка да придонесе за развој и на културата и на приватниот сектор во Република Македонија.

ТЕКСТ НА ОДРЕДБИТЕ ОД ЗАКОНОТ ЗА КУЛТУРАТА
КОИ СЕ МЕНУВААТ И ДОПОЛНУВААТ

 („Службен весник на РМ“ бр. 31/98, 49/03, 82/05, 
24/07, 116/10, 47/11 , 51/11 и 136/12)

Член  43
Национален интерес во културата може да се остварува и преку концесија. За концесијата се применуваат прописите за концесија.

Член 57
Посебен услов од членот 22 став (1) на овој закон за работа на субјектите регистрирани за музичка дејност, филмска дејност, сценско-уметничка дејност или за дејност за посредување во културата, е претходно склучување договор со надлежнo здружениe на автори за колективно остварување на авторското право и сродните права, согласно со прописите за авторското право и сродните права.

О д д е л  2 
ЕВИДЕНЦИЈА 

Член  90 

 (1) Министерството за култура води евиденција за самостојните уметници, за установите и другите правни лица, за објектите за култура во државна сопственост и за други податоци од надлежност на Министерството. 

(2) Постапката за прибирање на податоците, нивната содржина и обработка ги пропи-шува, со општ акт, министерот за култура. 

 (3) Субјектите во културата се должни на Министерството за култура да му доставуваат податоци согласно со актот од ставот (2) на овој член.

Член 91

(1) Глоба во износ од 500 евра во денарска противвредност ќе му се изрече за прекршок на правното лице, ако: 
- донесува акти спротивно на овој закон (членови 25 и 36), 
- на Министерството за култура не му доставува податоци согласно со овој закон (член 90) и 
- не ја усогласи својата работа и актите со овој закон (член 93). 

(2) Глоба во износ од 300 евра во денарска противвредност ќе му се изрече за прекршокот од ставот (1) на овој член и на одговорното лице во правното лице.

(3) Глоба во износ од 300 евра во денарска противвредност ќе му се изрече за прекршокот од ставот (1) на овој член и на трговецот поединец.

(4) За прекршокот од ставот (1) на овој член на правното лице може да му се изрече и забрана за вршење професија, дејност или должност во траење од една до три години.

(5) За прекршокот од ставот (1) на овој член на трговецот поединец може да му се изрече и забрана за вршење професија, дејност или должност во траење од една до три години.
Член 91-а

(1) Глоба во износ од 1.000 до 1.500 евра во денарска противвредност ќе му се изрече за прекршок на правното лице, ако: 
- врши дејност од областа на културата без решение дека ги исполнува условите за вршење на дејноста (член 22 став (2)), 
- врши дејност од областа на културата без склучен договор со надлежно здружение (член 57), 
- не склучи договор за јавно изведување на дела од областа на културата, согласно со овој закон (член 58), 
- ненаменски ги користи средствата добиени од Министерството за култура или не доставува извештај (член 68 став (3) и 
- не му овозможи увид на инспекторот и не му ги даде бараните податоци и известувања (член 86 став (1)). 

(2) Глоба во износ од 700 до 1.000 евра во денарска противвредност ќе му се изрече за прекршокот од ставот (1) на овој член и на одговорното лице во правното лице.

(3) Глоба во износ од 600 до 700 евра во денарска противвредност ќе му се изрече за прекршокот од ставот (1) на овој член на трговецот поединец.

(4) За прекршокот од ставот (1) на овој член на правното лице може да му се изрече и забрана за вршење професија, дејност или должност во траење од една до три години.

(5) За прекршокот од ставот (1) на овој член на трговецот поединец може да му се изрече и забрана за вршење професија, дејност или должност во траење од една до три години.

